
Kersfees en Jesus
1. Inleidend:

Die vraag word baie deur gelowiges gevra of Kersfees volgens die Bybel is. In hierdie studie word gekyk na sekere gebruike tydens Kersfees en waarna dit verwys, of waarvan dit ontstaan het om sodoende ‘n objektiewe perspektief te kan kry.
2. Is Jesus op 25 Desember gebore?

Die Bybel gee nie die spesifieke datum van die geboorte van Jesus nie. Kenners kan slegs afleidings maak maar dit is insiggewend om na hierdie afleidings te kyk.

Johannes die Doper se pa was die priester Sagaria. In Lukas 1:5 lees ons dat hy in die priesterlike diensgroep van Abia geval het. In 1 Kronieke 24:10 lees ons hoe Dawid die priesters in diensgroepe ingedeel het en kan gesien word dat die diensgroep Abia die agste groep was.
Hulle was ongeveer 20,000 priesters wat in 24 groepe ingedeel is om dienswerk by die Tempel te doen. Robin Sampson en Linda Pierce beweer in hulle boek: A family guide to the Biblical Holidays (Heart of Wisdom Publishing; 2001, p.354) dat Abia se diensbeurt tydens die week Sivan 12-18 geval het.

In Lukas 1:8-13 en 24 kan gesien word dat die engel Gabriël aan Sagaria verskyn het tydens sy diensbeurt in die Tempel. Hier kan ook gelees word dat dit gedurende hierdie tyd was wat Johannes se moeder, Elisabet, bevrug is met Johannes. Die afleiding word gemaak dat hierdie bevrugting ongeveer Sivan 30 kon gewees het. Indien 40 weke vir ‘n normale swangerskap bygetel word, bring dit ons by Nisan 14 (Paasfees) wanneer Johannes die Doper gebore kon gewees het.
Daar kan gelees word in die Bybel, Lukas 1:26-30 dat Maria deur die Heilige Gees bevrug is met Jesus ses maande nadat Elisabet met Johannes die Doper bevrug is. Die afleiding kan nou gemaak word dat Jesus ses maande na Johannes die Doper gebore is. Indien Johannes die Doper tydens Nisan 14, Paasfees, gebore is en daar word ses maande bygetel, bring dit ons by die Fees van Tabernakels. Op ons kalender val dit in die tydperk van laat September tot vroeg Oktober. Die waarskynlikheid is dus groot dat Jesus tydens die Fees van Tabernakels (Huttefees) gebore is.
Dit is wonderlik om te besef dat die Fees van Tabernakels juis gevier word om te herdenk dat die Here by die Israeliete ge-tabernakel (hutte) het toe hulle in die woestyn rondgetrek het. Die Here het by hulle kom woon (He dwelled amongst His people). Die Here het dus mens geword en tussen ons kom woon (Johannes 1:14) as Jesus Christus, getrou volgens Sy profetiese beloftes, op die Fees van Tabernakels. Baie gelowiges glo dan ook dat Jesus se wederkoms weer tydens die Fees van Tabernakels sal wees. Hy kom weer om by ons te kom tabernakel. 

Dit word dus nêrens in die Bybel genoem dat Jesus op 25 Desember gebore is nie. Skrif-gefundeerde afleidings wys eerder daarop dat Jesus tydens die Fees van Tabernakels (Huttefees) gebore is, en dit val vroeg in Oktober.
3. Waar kom die datum 25 Desember dan vandaan?
Baie vals gelowe het oor die verloop van tyd ontstaan. Baie daarvan kan van gelees word in die Bybel. ‘n Voorbeeld is Baäl godsdiens wat sy oorsprong het van Noag se seun Kus. Hierdie antieke Babiloniese godsdiens het die Een, oneindige en Almagtige Skepper erken, maar hulle het ‘n oneindige aantal gode gedien. Hierdie gode kon dan ’n invloed hê op die doen en late van die mens. Hulle het God as vêr verwyderd gesien en ook onbereikbaar. Die populêre godsdiens van Babilon was dan die aanbidding van die moeder(Semiramis) en kind(Tammuz). Beide is vergoddelik wat oorsprong gegee het aan die sogenaamde Hemelkoningin. Na haar dood is sy dan ook vergoddelik en het die titel “Hemelkoningin” (Queen of Heavens) verwerf. Sy is dan gesien as die goddelike tussenganger tussen die mense en die seun(Tammuz). Sien Jeremia 44:15-19 waarin verwys word na die hemelkoningin. Laasgenoemde is geskryf tussen 627 en 586v.C. Hierdie hemelkoningin word dan ook voorgestel as die vrou met die kroon op die kop, soms met die stralekrans om die kop, en met ‘n beker wyn in die hand. Sien Openbaring 18:2-8.
‘n Ander voorbeeld is die Griekse mitologie. Dit is ‘n versameling van tradisionele verhale wat deur die antieke Grieke vertel is met betrekking tot die heldedade van gode, godinne, helde en heldinne. Die Griekse geloof was politeïsties. Stories oor die ontstaan en aktiwiteite van gode was van groot verskeidenheid. Die Griekse mitologie was soos ’n komplekse en ryk taal waardeur ’n groot verskeidenheid persepsies oor die wêreld uitgedruk kon word. Zeus is beskou as die oorlogsgod en was een van vele gode.
Gedurende die Hellenistiese tydperk, ongeveer 450 jaar voor Christus, het die mitologiese godsdienste vermeng geraak. Die Romeine en Grieke het selfs van hulle mitiese gode nuwe name gegee. Zeus wat beskou is as die vader van alle gode en sy verjaarsdag is gevier op 25 Desember.
Gedurende die Romeinse regeringstyd van Konstantyn is godsdiensvryheid ingebring gedurende ongeveer 320 na Christus. Daar moes voorsiening gemaak word vir alle gelowe en so is die “Kerk van die dag” (dit is wat die woord, Katoliek, beteken) gestig. Baie van die gebruike en ikone van die ander gelowe is ingebring, so ook die verjaarsdagviering op 25 Desember en die hemelkoningin. Onderskeidelik het 25 Desember nou Christus se verjaarsdag geword en die hemelkoningin het vir baie veroorsaak dat goddelikheid aan Maria, die moeder van Jesus, toegevoeg is. 

4. Is daar ‘n ware, en Bybelse, Christelike fees gedurende Desember?
Ja, die Fees van Lig (Hanukkah) of Fees van Tempelwyding. Hierdie is een van die feeste wat ontstaan het na die lente en herfs feeste aan Moses deur die Here gegee is (Sien Levitikus 23).
Antiogus IV (Antiochus), die Siriese koning wat die Griekse gode aanbid het, het ongeveer 180 voor Christus oor Judea regeer. Hy het aanvanklik toegelaat dat die Jode vir JHWH (Die Here) aanbid maar het later met verwoesting begin wat deur baie geskiedskrywers aangeteken is. Baie Jode het afvallig geraak en ook die mitiese gode begin aanbid. Daar word na hulle verwys as die Hellenistiese Jode. Hulle het Antiogus IV gehelp om so veel as moontlik die Joodse geloof uit te roei.
Antiogus IV het in Jerusalem inbeweeg en die Jode verbied om die Here te aanbid. Hy het die Tempel implemente verwoes en die Tempel ontheilig deur ‘n onheilige vark op die altaar te offer. Die Tempel is dan ook gewei aan die Griekse God Zeus en die Jode is gedwing om Zeus te aanbid. Hulle is dan ook wreed tot die dood toe gemartel indien hulle dit nie wou doen nie. So is duisende onskuldige mense vermoor en Antiogus IV het homself as ‘n god verklaar en sy eie naam verander na Epifanus (Die manifestering van god).  Daniël het hom ook ongeveer 400 jaar voor sy tyd voorspel soos gelees kan word in Daniël 9:27. 
Die Hellenistiese Jode het baie oproer veroorsaak in hulle verwoestingsproses, self tot so ‘n mate dat Antiogus IV dit as ‘n opstand teen sy troon beskou het. Hy het toe met sy weermag in Jerusalem inbeweeg en die Tempel verwoes en duisende Jode vermoor.
Die Here was egter steeds in beheer en het die Jode gehelp om die Siriese aanslag teen te werk ten spyte van die Jode se minderheid. ‘n Groep wat as die Makkabees bekend staan het die oorwinning finaal behaal en het die Tempel herstel en die Tempeldiens weer ingelei. Hulle het die onheilige altaar afgebreek en ‘n nuwe een gebou op dieselfde plek as die oorspronklike. Tydens die herstel van die Tempel, het hulle op ‘n klein hoeveelheid lampolie afgekom. Hulle het hierdie klein hoeveel olie gebruik om die minora aan te steek. Die lampolie was slegs genoeg om die minora vir een dag te laat brand. Hulle het die herinwyding van die Tempel gevier met feestelikhede wat agt dae lank geduur het. ‘n Groot wonderwerk het plaasgevind deurdat die minora bly brand het vir agt dae lank totdat hulle nuwe olie in die hande kon kry. Hierdie was die ontstaan van die Fees van Lig(Hanukkah) ) of Fees van Tempelwyding.

Die gemeente in Israel het besluit dat die herinwyding van die altaar elke jaar met vreugde en opgewondenheid dieselfde tyd gevier moet word vir agt dae. Die agt dae begin op Kislev 25 wat gedurende Desember geval het op die Romeinse kalender. Die lig van die minora is simbolies die lig van die Here. Die wonderwerk van die minora wat vir agt dae lank bly brand het is ‘n teken van die Here se Woord wat die ewige lewe gee.
Jesus het hierdie fees ook bygewoon:
Johannes 10:22-28: “22Dit was daardie tyd die fees van die tempelwyding in Jerusalem, en dit was winter. 23Jesus het in die tempel in die Pilaargang van Salomo geloop. 24Die Jode het daar om Hom saamgedrom en vir Hom gesê: ‘Hoe lank gaan U ons nog in onsekerheid hou? As U die Christus is, sê dit reguit vir ons.’ 25Jesus antwoord hulle toe: ‘Ek het dit vir julle gesê, en tog glo julle nie. Die dade wat ek in die Naam van My Vader doen, bewys wie Ek is. 26Maar julle glo nie, omdat julle nie van My skape is nie. 27My skape luister na My stem; Ek ken hulle, en hulle volg My. 28Ek gee hulle die ewige lewe, en hulle sal in alle ewigheid nooit verlore gaan nie. Niemand sal hulle uit My hand ruk nie.” 

In bostaande woorde van Jesus kan gesien word dat Jesus met die Fees van Tempelwyding weereens gewys het dat Hy die wonderwerk van die Here is en die Een is wat die ewige lig gee.
Later het Jesus weer die aandag gevestig op die feit dat Hy die Lig is. Sien Johannes 12:35-36: “35Toe sê Jesus vir hulle: ‘Nog net ‘n kort tydjie is die lig by julle. Lewe in die lig terwyl julle dit het sodat die duisternis julle nie oorval  nie. Wie in die duisternis lewe weet nie waar hy gaan uitkom nie. 36Terwyl julle die lig het, moet julle in die lig glo, sodat julle mense van die lig kan wees.”
Dit is dan wonderlik om te besef dat Jesus juis tydens die Fees van Lig letterlik lig gebring het aan die blinde man.

Johannes 9:3-7: “3En Jesus antwoord: ‘Dit is nie deur sy eie sonde nie en ook nie deur sy ouers s’n nie, maar hy is blind sodat die werke wat God doen, in hom gesien sal kan word. 4So lank as dit nog dag is, moet ons die werk doen van Hom wat My gestuur het; die nag kom wanneer niemand kan werk nie. 5Terwyl Ek in die wêreld is, is Ek die lig vir die wêreld’. 6Nadat Hy dit gesê het, spoeg Hy op die grond en maak met die spoeg ‘n bietjie klei aan. Toe smeer Hy die klei aan die man se oë 7en sê vir hom: ‘Gaan was jou in die Siloambad.’ Siloam beteken die een wat gestuur is. Hy het gegaan en hom gewas, en toe hy terugkom, kon hy sien.” 
5. Wat sê die Bybel oor aanbidding by ‘n boom?
Jeremia 10:1-4: “1Luister wat die Here vir julle sê, Israeliete! 2So sê die Here: Moenie die gewoontes van die heidennasies aanleer nie. Moenie bang wees vir die tekens aan die hemel nie, want dit is die heidennasies wat daarvoor bang is. 3Hulle voorskrif om ‘n god te kry, is sinloos: hulle kap ‘n boom in die bos af, ‘n ambagsman kerf dit uit met ‘n beitel, 4hy versier dit met silwer en goud, met hamer en spyker slaan hy dit vas dat dit nie omkantel nie.”
Sien ook: Deuteronomium 21:23; Deuteronomium 12:2; 2 Konings 16:3-4; 2 Konings 17:9; Jesaja 57:5; Jeremia 2:20; Jeremia 3:6; Jeremia 3:13 en Esegiël 6:13

Die Here is beslis nie ten gunste van aanbidding by ‘n versierde boom nie. Dit was duidelik ‘n heidense gebruik.

Hosea 4:6: “My volk gaan ten gronde weens gebrek aan kennis; omdat jy die kennis verwerp het, sal Ek jou verwerp, sodat jy vir My die priesteramp nie sal bedien nie; omdat jy die wet van jou God vergeet het, sal Ek jou kinders vergeet.” (53 vertaling)

6. Behoort ons fees te vier?
In die Bybel lees ons dat ons wat in die Nuwe-Testamentiese tyd leef, reeds die verlossingswerk van Christus beleef het en dat Christus die Wet van Moses vervolmaak het. Paulus verduidelik ook dat daar nie voorgehou moet word dat rituele verpligtend is vir verlossing nie, maar slegs geloof in Jesus Christus.

Kolossense 2:16-23: “16Laat niemand julle dan oordeel in spys of in drank of met betrekking tot ‘n fees of nuwemaan of sabbat nie, 17wat ‘n skaduwee is van die toekomstige dinge; maar die liggaam behoort aan Christus. 18Laat niemand julle van jul prys beroof nie, al sou hy behae hê in nederigheid en verering van engele en indring in wat hy nie gesien het nie, en sonder oorsaak opgeblase wees deur sy vleeslike gesindheid, 19en nie vashou aan die Hoof nie, uit wie die hele liggaam deur die gewrigte en verbindinge ondersteuning ontvang en saamgebind word en so met goddelike groei groot word. 20As julle dan saam met Christus die eerste beginsels van die wêreld afgesterf het, waarom is julle, asof julle nog in die wêreld lewe, onderworpe aan insettinge 21soos: raak nie, smaak nie, roer nie aan nie? – 22almal dinge wat deur die gebruik bestem is om te vergaan – volgens die gebooie en leringe van mense, 23wat, alhoewel dit ‘n skyn van wysheid het, in eiesinnige godsdiens en nederigheid en in gestrengheid teen die liggaam, geen waarde het nie, maar strek tot versadiging van die vlees.” (53 vertaling)

Wat egter waar is, is dat ons vandag leef in dankbaarheid vir wat die Here, vir ons gedoen het. Jesus het aan die kruis gesterf sodat ons die ewige lewe kan hê. Dit is beslis iets om oor fees te vier. Dit bring ons in aanbidding voor die Here.
1 Korintiërs 5: 6-8: “6Julle selfverheffing is nie mooi nie. Weet julle nie dat ‘n bietjie suurdeeg die hele deeg deurtrek nie? 7Verwyder dan die ou suurdeeg, sodat julle nuwe, ongesuurde deeg kan wees, en dit is julle dan ook werklik. Ons paaslam is immers geslag: dit is Christus. 8Laat ons dan feesvier, nie met die ou suurdeeg of met die suurdeeg van onsedelikheid en ander sonde nie, maar met die ongesuurde brood van reinheid en waarheid.”
Die Seun is die waarheid en Hy maak ons vry (Johannes 8:31-33). Kom ons vier die verlossingswerk van die Here in Jesus Christus met die fokus op Sy verlossingswerk, die feit dat Hy die lig vir die wêreld is en die ewige lewe gee. Geen fees in die Bybel verwys direk na die geboorte van Jesus nie, maar is almal gefokus op die Verlosser Jesus. Die realiteit is die Verlosser Jesus en nie die baba Jesus nie.

Dit is wel so dat die Evangelies getuig van die wonderlike geboorte van Jesus. Indien ons die geboorte van Jesus wil vier sal dit meer sin maak om dit te doen gedurende die Fees van Tabernakels (Huttefees) vroeg in Oktober.

Indien ons gedurende Desember wil fees vier, sal dit sin maak om die feit te vier dat Jesus die lig vir die wêreld is – Fees van Lig (Tempelwyding)
Die gebruik van Kersfees is beslis nie suiwer Skriftuurlik nie maar die realiteit is dat die Hellenistiese en gekommersiële fees nie maklik uitgewis sal word nie. Dit is sekerlik ook nie verkeerd om vir mekaar geskenke te gee nie. Die voorstel is dan dat die geleentheid gebruik word om gelowiges op te voed met betrekking tot die Messiaanse realiteit in die feeste van die Here. Dit is egter ideale geleentheid om as families, en vriende, saam te lees uit die Bybel, die Verlosser Jesus raak te sien en in opgewondenheid te kan uitsien na Sy wederkoms. Die dokument: “Die Messiaanse Realiteit in die Feeste van die Here” en die powerpoint aanbieding: “Die Feeste van die Here” op www.matthew28.co.za behoort baie te help om dit te doen.
Om af te sluit, daar is een fees wat profeties nog baie vir die gelowige inhou, en dit is die Fees van Tabernakels. Die Here gaan weer kom om by ons te tabernakel. Die Redder is wel in Bethlehem gebore, soos meer as 500 jaar vooraf voorspel in Miga 5:1, maar redding kom uit Sion (Jerusalem), Jesus is in Jerusalem gekruisig:

Psalm 14:7: “Ag, mag daar tog uit Sion vir Israel redding kom! Wanneer die Here die lot van Sy volk verander, sal Jakob juig, sal Israel bly wees.” Geskryf ongeveer 1000 jaar voor Christus.

Dit gaan dus oor verlossing met die fokus op die vergewing van sondes. Volgens oorlewering is daar gedurende hierdie fees (Tabernakels of Hutte) groot kerse/lampe gebou wat gereeld deur jong mans (wat op lere geklim het) met olie gegooi is om dit aan die brand te hou. Dit het die hele stad verlig. Die mans het rondom dit gedans en Psalms, en lofliedere, gesing met fakkels in hulle hande. Dit kan gekoppel word aan die Fees van Lig (Tempelwyding) wat gedurende Desember gevier word.
Jesus Christus het ook aan die Fees van Tabernakels (huttefees) deelgeneem deur tydens die fees mense te leer. Op dieselfde dag dat die priesters die water op die altaar sou uitstort, het Jesus die volgende aangekondig: Johannes 7:37-38: “37Op die laaste dag, die groot dag van die huttefees, het Jesus daar gestaan en uitgeroep: ‘As iemand dors het, laat hy na my toe kom en drink! 38Met die een wat in My glo, is dit soos die Skrif sê: Strome lewende water sal uit sy binneste vloei.’”
Wonderlik is dit om te lees wat Jesus vir die Samaritaanse vrou gesê het in Johannes 4:14: “Maar wie van die water gedrink het wat Ek hom sal gee, sal in alle ewigheid nooit dors kry  nie. Nee, die water wat Ek hom sal gee, sal in hom ‘n fontein wees met water wat opborrel en vir hom die ewige lewe gee.”
Soos wat die groot lamp en fakkels en kerse die stad verlig het tydens huttefees, so is Jesus Christus die Lig vir die wêreld. Johannes 8:12: “Op ‘n ander keer het Jesus vir die mense gesê: ‘Ek is die lig vir die wêreld. Wie My volg, sal nooit in die duisternis lewe nie, maar sal die lig hê wat lewe gee.”

